
PUTRAJAYA - Kerajaan MADANI melalui Kementerian Komunikasi (KK) dan
Kementerian Kesihatan Malaysia (KKM) hari ini melancarkan Pemacu Ekosistem dan
Ketersambungan Kesihatan Digital Negara (PERSADA), sebuah inisiatif strategik yang
memanfaatkan teknologi digital bagi memperkukuh sistem kesihatan awam serta
meningkatkan kualiti penyampaian perkhidmatan kesihatan kepada rakyat.

Menteri Komunikasi, YB Datuk Fahmi Fadzil dan Menteri Kesihatan, YB Datuk Seri Dr.
Dzulkefly Ahmad menyaksikan pemeteraian memorandum persefahaman (MoU)
PERSADA antara Suruhanjaya Komunikasi dan Multimedia Malaysia (MCMC) yang
diwakili oleh Pengerusinya, Tan Sri Mohamad Salim Fateh Din dengan KKM yang
diwakili oleh Ketua Setiausahanya, Datuk Seri Haji Hasnol Zam Zam Haji Ahmad.

PERSADA bakal dilaksanakan dalam dua fasa hingga tahun 2028. la melibatkan
pemodenan dan keterhubungan secara lebih menyeluruh bagi memperkukuh aliran
kerja klinikal, meningkatkan kecekapan operasi serta memastikan kesinambungan
rawatan yang lebih baik. Sebanyak 150 hospital kerajaan dan 2,488 fasiliti
kesihatan awam di seluruh negara akan mengguna pakai PERSADA.

Pelaksanaan PERSADA dijangka dapat mempercepat urusan rawatan, memendekkan
tempoh masa menunggu, memperkukuh perkongsian maklumat kesihatan serta
memperluas akses kepada perkhidmatan kesihatan yang lebih cekap dan bersepadu
di seluruh negara.

Komponen utama PERSADA iaitu Sistem Pengurusan Klinikal Berasaskan Awan
(Cloud-Based Clinical Management System — CCMS) membolehkan pengurusan
pesakit dan operasi klinik dilaksanakan dengan lebih cekap melalui platform digital
yang selamat dan bersepadu.



Sistem ini turut menyokong aspirasi “Satu Individu, Satu Rekod” dengan membolehkan
maklumat pesakit diakses secara selamat dan lancar merentasi fasiliti kesihatan yang
berkaitan.

Pelaksanaan perintis CCMS dijangka dapat meningkatkan kapasiti transaksi pesakit
harian daripada sekitar 75,000 kepada hingga 300,000 orang, dengan sasaran 81
peratus pesakit menerima rawatan dalam tempoh satu jam.

Selain CCMS, PERSADA turut merangkumi pembangunan perkhidmatan kesihatan
digital termasuk telekesihatan melalui Pusat Sebaran Maklumat Nasional (NADI), serta
penyelesaian digital lain bagi memperluas akses kepada perkhidmatan kesihatan
untuk komuniti luar bandar dan kawasan terpencil.

Inisiatif PERSADA mencerminkan komitmen kerajaan dalam memanfaatkan teknologi
digital dan ketersambungan yang lebih baik bagi membangunkan sistem kesihatan
awam yang lebih berdaya tahan, inklusif serta berfokuskan rakyat.



